
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
তুমি, অমিতাভ



তুমি, অমিতাভ, ভুল পথে পাহাড় ও অরণ্য থেকে

সমতলে নেমে এসেছিলে—

ব্যস্ত জনপদে কে তোমাকে চিনেছিল?

নাকি তুমি সেই মূখ যুবকের মতো খুঁজেছিলে

ভুল অভিজ্ঞান?

ঘাম ও রক্তের চিহ্ন তুমি কী দ্যাখোনি?

তুমি, অমিতাভ, দামি কার্পেটের বুকে পা-রেখে

থম্কে দাঁড়ালে কেন?

ব্যস্ত জনপদে তুমি কী খুঁজেছ কোনো

গাঢ় প্রতিচ্ছবি?

তুমি কী দ্যাখো নি গ্লানি ও থুতুর চিহ্ন? নাকি

সেই মূখ যুবকের মতো

চেয়েছিলে ভুল অভিজ্ঞান? ব্যস্ত জনপদে

তোমাকে চিনেছিল?

স্থিতি নয় বিস্মৃতিও নয়— শুধু ঘুমঘোর

শুধু ভেসে-যাওয়া ছিল আমাদের

এলোমেলো ভ্রমণের পথে তাই তুমি ফেলে এসেছিলে

তোমার উষ্ণীষ—

পাহাড় ও অরণ্য থেকে বড়ো বেশি ভুল পথে

আমাদের সমতলে

অমিতাভ, তুমি নেমে এসেছিলে।

		 এই পাতা শেষ সম্পাদিত হয়েছে ১৬:৫২টার সময়, ১৫ নভেম্বর ২০২০ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

